
omer begić 

prisvajanje 
tuđeg imetka

Ne jedite imovinu jedan drugoga, na nepošten način i ne 
parničite se zbog nje pred sudijama da biste na grešan način i 
svjesno dio tuđe imovine pojeli! (El-Bekara, 188)

O vjernici, jedni drugima na nedozvoljen način imanja ne 
prisvajajte, ali dozvoljeno vam je trgovanje uz obostran pristanak, 
i jedni druge ne ubijajte! Allah je, doista, prema vama milostiv. 
(En-Nisa, 29)

Od Ebu Hurejre prenosi se da je Muhammed, s.a.v.s., rekao:

“Ko uzme tuđu imovinu, s namjerom da je vrati, Allah će 
mu pomoći da to učini; a ako je uzme s namjerom da je upropa-
sti, Allah će njega upropastiti.” (Buhari, Ahmed i Ibn Madže)

Poštenom radu u zarađivanju islam pridaje veliku važnost 
i značaj. Brojni su kur’anski ajeti i Poslanikovi, s.a.v.s., hadisi koji 
nas upućuju na rad i stjecanje osnovnih materijalnih sredstava 
na halal-način.

Svaku zloupotrebu, špekulaciju i nedozvoljeno stjecanje 
imovine islam najstrožije zabranjuje, jer čovjeku pripada samo 
ono što svojim trudom stekne.

